
toeankoe hendak ambil mangkoknja satoe pengemis? Bagimanakah toeankoe bisa singkirken diri ka dalem rimba balantara jang sêrêm, sedeng satoe firdaoes jang penoeh kasenangan ada tersedia disini ?

Siddhartha : — Ach, Tjanna, itoe karadja'an jang akoe tjari ada lebih besar dan moelia dari samoea karadja'an doenia. Karadja'an jang akoe bakal berdiriken ada lebih koeat, lebih kekel dan lebih mamoer dari-pada jang diperentah oleh samoea radja-radja, kerna sifatnja tida bisa berobah, tida terganggoe oleh bahaja kabinasa'an dan kamatian. Maka lekaslah kaoe ambil Kantaka ! 

Tjanna (berloetoet, pelok kakinja Prins) : — Riboe maäf, toeankoe jang termoelia ! Patik moehoen biar apalah kiranja toeankoe pikir dan timbang lagi sampe mateng betoel sabelonnja mengambil ini tindakan. Ingetlah, oh toeankoe! bagimana besarnja kadoeka'an jang aken ditanggoeng oleh ajah toeankoe ! Pikirlah djoega, bagimana heibat kasedihannja banjak orang-orang laen jang pandang pada toeankoe sabagi poesat dari kagirangannja. Kaloe sasoenggoenja maksoed toeankoe dengen ini perdjalanan ada boeat memberi kabaekan bagi manoesia, bagimanakah toeankoe ada tèga hati aken bikin ajah, istri dan sobat-sobat, merasa sanget tjilaka dengen ditinggalken pergi begitoe mendadak ?

Siddhartha (boeka dengen perlahan tangannja Tjanna jang memelok): — Bangoenlah, sobatkoe jang setia, dan dengerlah akoe poenja katerangan. Katjinta'an jang didasarkan boeat goena kasenangan diri sendiri, itoelah ada katjinta'an jang palsoe. Dari sebab akoe poenja katjintaan pada marika boekan berwates atas kasenangan dirikoe sendiri — djoega tida tjoemah berwates boeat kasenangan marika jang bersifat tjoe-

